
mailto:scienceproblems.uz@gmail.com
https://t.me/scienceproblems_uz

Farg‘ona vodiysining polietnik aholisi tarkibida qoraqalpoqlar ham muhim o‘rin tutadi.  

Tarixiy ma’lumotlar qoraqalpoq urug‘-qabilalari XVIII asr boshlariga qadar Markaziy Osiyoning 

Sirdaryo o‘rta oqimida istiqomat qilib kelganligidan guvohlik beradi. XVIII asrda ushbu 

mintaqada kechgan tarixiy jarayonlar ta’sirida ularning bir  qismi Farg‘ona vodiysi hududiga 

ko‘chib o‘tishadi. Ushbu migratsion  jarayonlar to XIX asr boshlariga qadar davom etadi [12;17–

26- b]. 

Vodiyga ko‘chib o‘tgan qoraqalpoqlar, asosan, Sirdaryobo‘yi qirg‘oq (asosan, chap sohili) 

yaqinidagi yaylov, to‘qayzor, ko‘llar bo‘yiga kelib joylashganlar. 

Darhaqiqat, Farg‘ona vodiysi  qoraqalpoqlari orasida tarqalgan folklor ma’lumotlarda 

ham  o‘z ota-bobolarining o‘tgan asrlarda Sirdaryo qirg‘oq o‘zani bo‘ylab joylashganliklarini 

ta’kidlaydilar. Qoraqalpoqlarni ushbu hududlarga joylashuviga ko‘p omillar, xususan xo‘jalik 

an’analari ham ko‘p ta’sir etgan. Jumladan, ularni vodiyga ko‘chib o‘tgunlariga qadar xo‘jaligi 

dehqonchilik–chorvachilik–baliqchilikdan iborat kompleks xarakterga ega bo‘lgan[8;463-b]. 

Ular xo‘jalikdagi bunday xususiyat ushbu etnos vodiy hududiga ko‘chib o‘tganidan keyin ham 

kam o‘zgarishlar bilan saqlanib qolgan. Ushbu kompleksli xarakterga ega xo‘jalik tarkibida 

shubhasiz hunarmandchilik tarmog‘i ham muhim o‘rin tutgan.  

XIX asr oxiri – XX asr boshlarida vodiy qoraqalpoqlari hunarmandchilik tarmoqlarini 

xarakteriga ko‘ra ikki guruhga ajratish mumkin edi. Ya’ni, dehqonchilik va chorvachilik 

xo‘jaliklari xom-ashyosini qayta ishlab mahsulot tayyorlovchi, asosiy xo‘jalik tarmoqlariga 

mehnat qurollari tayyorlab berish, ularning xom-ashyosini qayta ishlash, xo‘jalikdagi uy-

ro‘zg‘or buyumlariga bo‘lgan talabni qondirish ehtiyoji tufayli yuzaga kelgan hunarmandchilik 

tarmoqlari. Xususan, bunga dehqonchilik xo‘jaligida yetishtirilgan paxta tolasi va qoraqalpoqlar 

xo‘jaligida asosiy tarmoqlardan bo‘lib kelgan  chorvachilik xom-ashyosini qayta ishlash bilan 

bog‘liq tarzda vujudga kelgan ip yigirish, jun mato to‘qish, gilam, kigiz, palos  tayyorlash, kiygiz 

bosish kabi hunarmandchilik sohalari kiritish mumkin edi. 

Ikkinchi guruh hunarmandchilik tarmoqlariga esa o‘zlari yashab kelgan tabiiy-geografik 

hududdagi tabiiy xom-ashyo asosida mahsulot ishlab chiqaruvchi tarmoqlarni misol keltirish 

mumkin. Chunonchi, bunga mahalliy etnik an’analar ta’sirida vujudga kelgan qamish buyumlar 

va savat to‘qish hamda yog‘och buyumlar yasash kabi hunarmandchilik tarmoqlarini misol 

keltirish mumkin. Demak, bundan ma’lum bo‘ladiki vodiy qoraqalpoqlari xo‘jaligida asosiy 

hunarmandchilik tarmoqlarini taraqqiy etib borishida ularning ko‘p asrlik xo‘jalik 

mashg‘uloti yo‘nalishi va ular o‘rnashgan tabiiy sharoit omili yetakchi faktor sifatida rol 

o‘ynagan. Mazkur jihatni davrga oid tarixiy ma’lumotlar va dala materiallari tasdiqlaydi. [1;18–

19-b]. 

Lekin o‘tkazilgan tadqiqotlar vodiy qoraqalpoqlari hunarmandchilik tarmoqlarini 

rivojlanishida uchinchi faktor roli ham mavjud bo‘lganligini ko‘rsatmoqda. Ya’ni, 

qoraqalpoqlar vodiy hududiga kirib kelganlaridan so‘ng, tabiiyki, vodiyning umumiy bozorida 

muayyan hunarmandchilik buyumlarini tayyorlaydigan etnik guruh sifatida ixtisoslashuvi 

sodir bo‘ldi. Boshqacha qilib aytganda, etnik omillar qoraqalpoqlarni vodiyda “mohir 

bo‘yrado‘z”, “mohir savatchi”, “mohir paloschi-gilamdo‘z” qilib maydonga olib chiqdi. Albatta 

mazkur ixtisoslashuv jarayonini ham o‘z omillari mavjud edi. Chunonchi, vodiyda 

qoraqalpoqlar natural xo‘jalik ishlab chiqarishi bilan xo‘jalikdagi barcha ehtiyojlarini qondira 

olmas, o‘troq aholi hunarmandlari tayyorlagan mahsulotlarga o‘z buyumlarini ayriboshlashlari 

zarur edi. Ikkinchidan, vodiy bozorida mavjud bo‘lgan kuchli raqobat sharoitida faqat yuqori 

sifat bilan ishlangan mahsulotlar bilangina raqobatni yengish mumkin edi. Shu boisdan 

Qoraqalpoqlarning etnik an’analariga tayanib azaldan mavjud bo‘lgan hunarmandchilik 

turlarini rivojlantira bordilar va ushbu hunarmandchilik mahsulotlarini ishlab chiqarish 

bo‘yicha ixtisoslashdi.      

Shu o‘rinda ta’kidlash kerakki, qoraqalpoqlarning e’tirof etishlaricha, ularning 

iqtisodiyotida charm buyumlar, ayniqsa metal buyumlar ishlab chiqarish vodiydagi boshqa 

etnik gururhlarga qaraganda kamroq rivij topgan. Qoraqalpoqlar bunday mahsulotlarni 

ko‘pincha o‘zbek va tojik hunarmandlaridan sotib olgan yoki shunay mahsulot tayyorlovchi 

hunarmandlarni o‘z ovullariga mahsulot tayyorlash uchun taklif etgan.  Xususan, vodiyning 

g‘arbiy qismidagi qoraqalpoq qishloqlariga temirchi ustalar Tojikistonning Asht hududidan 

kelib ishlaganlar [4;1-b]. Chunki ushbu zaminda qadimdan tabiiy konlarga asoslangan 

temirchilik hunarmandchiligi rivojlanib kelgan edi.  

E’tiborli tomoni, XIX asr oxiri – XX asr boshlarida Xorazm qoraqalpoqlari 

hunarmandchiligi xarakterida ham vodiy qoraqalpoqlari hunarmandchiligi bilan ko‘plab 

o‘xshash jihatlar mavjud edi. Ya’ni Xorazm qoraqalpoqlari hunarmandchiligi tarkibida ham 

yung tolali to‘qimachilik, bo‘yrado‘zlik tarmoqlari rivoj topganligini guvohi bo‘lamiz. Bunday 

o‘xshashlikni Zarafshon vohasi qoraqalpoqlari hunarmandchiligida ham kuzatishimiz mumkin 

[3;98-b]. Mintaqadagi qoraqalpoqlar hunarmandchiligida bunday umumiy jihatlar mavjud 

bo‘lsada, biroq ba’zi o‘ziga xos xususiyatlar ham uchraydi. Vodiy qoraqalpoqlarida, xuddi 

Xorazmda bo‘lgani kabi, ko‘nchilik va poyafzal tikish tarmoqlarida ham rivojlanish cheklangan 

edi. Binobarin, mohir hunarmandlar, jumladan, temirchi, etikdo‘z, kulol va zargarlar o‘z o‘rniga 

ega bo‘lmagan.  

Bu davrda Fargʻona vodiysida sazanchilik qisman tabiiy yoʻnalishga ega boʻlib, 

hunarmandchilik tizimi asosan kasanachilik shaklida boʻlgan. Demak, sazan yetishtirish 

kichikroq miqyosda amalga oshirilgan, har bir oila tijorat maqsadlarida emas, birinchi navbatda 

o‘z ehtiyojlari uchun mahsulot ishlab chiqargan. Hunarmandchilik ishlab chiqarishi bilan aholi 

asosiy mashg‘ulotdan bo‘sh paytlarida shug‘ullangan. Muayyan mahsulotni tayyorlash bilan 

maxsus shug‘ullanuvchi hunarmand-ustalar kamchilikni tashkil etgan. Faqat ayrim buyumlar 

bo‘yra va gilam bozor uchun tayyorlangan. To‘quvchilik san’ati bilan shug‘ullangan ayollar 

an’anaviy uy hunarmandchiligini saqlab qolishda muhim rol o‘ynagan. Shunisi e'tiborga loyiqki, 

aksariyat o‘zbek jamoalarida erkaklar bu sohada turli lavozimlarni egallagan. Qoraqalpoq 

dehqonchiligi sharoitida ayollar ham, erkaklar ham bo‘yra to‘qish bilan shug‘ullangan bo‘lsa, 

yog‘ochdan yasalgan buyumlar yasash hunari asosan erkaklar bilan bog‘langan. Ushbu mehnat 

taqsimotiga ishlab chiqarish usullari va tovarlar yoki asboblar ishlab chiqarishga qo‘yiladigan 

o‘ziga xos talablar ta'sir ko‘rsatdi. 

Yuqorida aytib o‘tilganidek, qoraquloqlar yashaydigan joylar odatda tabiiy suv 

zahiralari, xususan, qamishzorlari ko‘p bo‘lgan ko‘llar yaqinida joylashgan. Bu holat turli 

hududlarda kuzatilishi mumkin. Jumladan, Farg‘ona viloyatining Dang‘ara tumanidagi, asosan, 

qoraqalpoqlar istiqomat qiladigan Oqtepa qishlog‘i va Jo‘ymishko‘l qishloqlari buning yorqin 

namunasidir. Xuddi shunday Sirdaryo havzasidagi ko‘llar, Habibuva ziyoratgoh ko‘li yaqinidagi 

Oyamovut qishlog‘i, Quduq qishlog‘i ham bu xususiyatning yana bir dalilidir. Namangan viloyati 

Pop tumanidagi Kenagas qishlog‘i yaqinida G‘aznoq ko‘li borligi ham bu fikrni tasdiqlaydi. Bu 

geografik xususiyat Andijon, Namangan va Farg‘ona viloyatlaridagi ko‘plab qoraqalpoq 

qishloqlari joylashgan joylarda ham seziladi.   

Tabiiy sharoitdagi xom-ashyodan unumli foydalanuvchi qoraqalpoqlar Farg‘ona 

vodiysida qamishdan turli buyumlar tayyorlash bo‘yicha mutaxassis hunarmand sifatida dong 

taratganlar. Ularning  qamish buyumlar tayyorlashdagi  boy tajribasi, ular tomonidan 

tayyorlagan mahsulotlarni  yuqori sifatli bo‘lishini ta’minlagan. 

 Qadimdan ota-bobolarimiz qamishdan to‘qilgan buyumlarning muhim ijobiy 

xususiyatlarini yaxshi bilganlar. Vodiydagi yarimo‘troq va o‘troq xalqlar ham Markaziy 

Osiyoning boshqa etnoslari kabi qamish buyumlardan  ko‘chma uylarni devorlarini tiklash, 

namni yomon o‘tkazishi tufayli domiy uylar tomini yopishda ko‘p foydalanilgan [13;36-b].  

Qamishdan tom tepasini berkitish uchun maxsus usulda to‘qiladigan “chiy” ham tayyorlangan. 

Issiq mavsumda uy derazalariga vaqtinchalik qamish to‘sma ham o‘rnatilgan. Taniqli 

qoraqalpoq etnografi Roza Ballievaning ta’kidlashicha, zamonaviy ko‘p qavatli qoraqalpoq 

uylarini jihozlashda ushbu an’analardan samarali foydalanilmoqda. [7;1-b]. 

Milliy an’analarimizga muvofiq motam marosimlarida mayitni qabrga qo‘yish uchun 

“qazo bo‘yra” deb nomlanuvchi qamish buyumdan foydalanilgan. Ushbu to‘qimaga doimo 

ehtiyoj  bo‘lgan. O‘troq aholi ham bunda qoraqalpoq ustalariga murojaat qilgan. Bunday qamish 

to‘qima maxsus usulda qamish poyasi barglari tozalanmasdan to‘qilgan. Qazo bo‘yra o‘lchamiga 

ko‘ra “chor gaz” 5-6 m2 va 1,6 m2 (se gaz) bo‘lgan [6;1-b]. 

 O‘tkazilgan tadqiqotlar  XIX asr oxiri – XX asr boshlarida qoraqalpoqlar tomonidan 

tayyorlab kelingan, lekin keyingi davrlarda unitilib borgan qamish buyumlar mavjudligini 

ko‘rsatmoqda. Shunday qamish buyumlar sirasiga don solinadigan maxsus idish – bordonni 

misol keltirish mumkin. Uni to‘qishda to‘shama  silindr shaklida o‘rnatilishi hisobga olingan. 

Masalan, Namangan viloyati Jomashuy tumani  Momoxon  qishlog‘idagi qoraqalpoqlar “bardon 

bo‘yrani” mahorat bilan  to‘qiganlar. Uni hajmi anchagina katta bo‘lib  to‘qib bo‘lingach, to‘qima 

tsilindr shaklida tekis sahnga o‘rnatilgan va usti qamish to‘qima bilan yopilgan. Unda bir necha 

tonna don saqlash mumkin bo‘lib, u  saqlanayotgan don uchun havoni yaxshi o‘tkazishi, donga 

turli zararli hashoratlar, xar xil kemiruvchilar ziyon yetkaza olmasligi bois, unga o‘troq, 

yarimo‘troq etnoslar orasida talab katta bo‘lgan. 

Qoraqalpoq aholisi o‘tmishda foydalangan o‘ziga xos qamish buyumlardan yana biri – 

o‘choqbordon bo‘lib, ushbu qamish buyum P harfi shaklida o‘choq yoniga to‘shashga mo‘ljallab 

to‘qilgan. Uning o‘lchami odatda 170x200 sm hajmida bo‘lgan. Bo‘yrado‘zlar oshxonada 

foydalaniladigan yana bir jihoz ya’ni, qozon ustini yopishda ishlatiladigan “qozon bo‘yra” ham 

to‘qiganlar. Bundan ma’lum bo‘ladiki, vodiy qoraqalpoqlari o‘zlarining yarimo‘troq turmush 

tarzi ehtiyojlaridan kelib chiqib xo‘jalikdagi ko‘plab buyumlarni o‘zlarining etnik an’analari 

asosida qamishdan tayyorlab foydalanganlar. Bunday buyumlar esa turli ta’sirlarga bardoshli, 

yaxshi saqlovchi, vazni yengil va arzonligi uchun aholi turmushida keng ommalashgan.   

Qoraqalpoqlar xo‘jaligida baliqchilik ham yetakchi tarmoq bo‘lib hisoblangan. Shu 

sababdan baliq ovlashda turli qamish buyumlardan foydalanish yuzaga kelgan. Masalan, 

qirg‘oq bo‘yida baliqlar uchun sun’iy to‘siq – “g‘azo” deb nomlanuvchi qamish to‘qima 

tayyorlash keng tarqalgan edi. Hatto, keksalarning eslashlaricha, o‘tmishda Chust yaqinidagi 

“iruv” urug‘i vakillari qamish momig‘idan kiyim tayyorlashda ham foydalanganlar. Ta’kidlash 

kerakki, qoraqalpoqlar qamish buyumlardan turli maqsadlarda, masalan ayrim kasalliklarni 

davolashda ham foydalanishgan. Keksa axborotchilarni bildirishicha, uy sahniga bo‘yrani o‘zi 

to‘shalsa, unda yalangoyoq holatda yurgan kishi yassioyoqlikdan shifo topgan. Sohil bo‘yida 

istiqomat qilgan qoraqalpoqlar nafaqat qamish balki boshqa shunday o‘simliklar, jumladan 

mahalliy tilda qo‘g‘a deb nomlanuvchi o‘simlikdan maxsus ravishda uning poyalarini eshib,  

turli jihozlar  ya’ni arqon va ayl, shuningdek uzangi to‘qiganliklari to‘g‘risida ma’lumot 

beradilar.  

Vodiyda Sirdaryo bo‘yida joylashgan deyarli barcha qoraqalpoq qishloqlarida bo‘yra 

to‘qilsada,  lekin hududdagi Quduq, Shopo‘lat, G‘aznoq, Beshsari, Qozoqovul, Nayman kabi bir 

qator qishloq bo‘yrado‘zlari o‘z mahoratlari bilan tanilgan edilar. E’tiborli jihati ushbu 

qishloqlar aholisi ushbu an’analarni bugungi kungacha saqlab qolganlar [5;1-b]. 

Ilmiy adabiyotlarda bo‘yra to‘qish hunarmandchiligi kam yoritilgan.  Farg‘ona vodiysi 

qoraqalpoqlarining bu hunarmandchilik mashg‘uloti deyarli o‘rganilmagan, bunday buyum 

turlari kam tasniflangan, buyum to‘qish texnologiyasidagi lokal jihatlar tahlilga sust tortilgan.  

Axborotchilarning bildirishicha, XIX asr oxiri – XX asr boshlarida ham bo‘yra to‘qish 

texnologiyasi barcha qoraqalpoqlar uchun umumiy xarakterga ega bo‘lgan. Bunda avval qamish 

o‘rib kelinib, salqinda quritilgan. Qoraqalpoq bo‘yrado‘zlarining ta’kidlashlaricha, bunda 

maxsus yasalgan “sherdam” deb ataluvchi  “bo‘yni” uzun po‘lat tig‘li o‘roqlardan foydalanilgan. 

So‘ng 5-6 dona qamish poyasi bir taxlam qilinib, ulardagi poya barglari 2 ta “katta 

kaltakcho‘p”ni ayri tarzida tutgan holda urib barglardan tozalangan. Kaltakcho‘plar yulg‘un 

butasidan 50-60 sm uzunlikda maxsus tayyorlangan. Tozalangan qamish poyasi “yorg‘u” nomli 

maxsus bo‘yrado‘zlar tig‘i bilan yorilgan. Yorg‘u uzunligi 10-15 sm uzunlikdagi ichi kavak 

yog‘och bo‘lagi bo‘lib, o‘rtasiga 3-4 smli metall tig‘ o‘rnatilgan.  Yorg‘u qamish poyasi sirtidan 

yurgizilganda u poyani ikki qismga yorib o‘tgan. So‘ng yorilgan qamish poyasi qismlari yerga 

qavariq tomoni yuqoriga qilib qo‘yilib ustidan bo‘ylamasiga bo‘yra toshi ezdirilib, poya yanada 

kichik qismlarga ajratilgan. Ezilgan qamishdan bo‘g‘im pardalari, barglari uzunligi 30 sm 

bo‘lgan “kichik kaltakcho‘p” bilan ikkinchi marta tozalanadi. Ezilib biroz mayinlashgan qamish 

poyasi yerga to‘shalib, ayrim yorilmay qolgan bo‘g‘imlari bo‘yra tosh bilan urib oxirigacha ezib 

mayinlashtirilgan.  

Keyin bo‘yrani to‘qishga kirishiladi. Bunda to‘quvchi dastlab 11 dona qamish poyasini 

sirtini yuqoriga qilib poyalarni yoyilgan holda yonma-yon tarzda yerga  joylashtiradi. Bunda 5 

ta qamish poyasi bosh qismi bir tarafga, 6 tasi esa qarama-qarshi holda ya’ni, poya ildiz tomoni 

bilan joylashtirilishi kerak. So‘ng shu qamish poyalari o‘rtasidan “arqov qamish” poyasini 

o‘tkazish orqali jarayon davom etadi. Arqov qamish o‘zak qamish poyalarini dastlab 2 ta poya 

tepasidan, so‘ng 2 ta poya quyidan qilib o‘tkazib boriladi.  

Keyingi arqov qamish birinchi arqov qamishga qarama-qarshi tarzda o‘tkazib to‘qish 

davom ettirilgan. To‘qimachilarni bildirishicha arqov qamish bir marta “4 bosar” ya’ni, 4 ta 

qamish poyasidan o‘tkazib, keyin “2 bosar”, ya’ni 2 ta poyadan so‘ng o‘tkazish shaklida to‘qib 

boriladi. 4 bosar arqov qamish o‘tkazishda poya bosh qismi bilan o‘tkazilsa, 2 bosar arqov 

qamish poya ildiz tomoni bilan o‘tkaziladi. Umuman o‘zak poyalarga 13 ta arqov qamish 

o‘tkazib olingach bo‘yra bichimi chiqadi. Bo‘yraning hajmi 3 metr uzunlikka yetgach, to‘shama 

cheti qayrilib to‘qishni yakunlashga kirishilgan. Bundan avval bo‘yraga suv sepib 

mustahkamligi, to‘qima egiluvchanligi oshirilgan. So‘ng “bo‘yra pichoq”ga to‘qima chetidagi 

qamish tirab turib qayrilgan, bo‘yratosh bilan urib bo‘yra cheti chiqariladi. O‘tkazilgan dala 

tadqiqotlari bo‘yra to‘qish texnologiyasidagi lokal jihatlar Farg‘ona vodiysining Sirdaryo 

bo‘yidagi Farg‘ona viloyati Dang‘ara tumanidagi Quduq, Shopo‘lat, Namangan viloyati, Pop 



SCIENCEPROBLEMS.UZ-Ижтимоий-гуманитар фанларнинг долзарб муаммолари № S/4 (3) – 2023  

 

57 

tumanidagi G‘aznoq, Beshsari, Mingbuloq tumanidagi Qozoqovul, Nayman kabi bo‘yrado‘zlik 

mikro markazlarida yaxshi saqlanganligi aniqlandi.   

Sohil bo‘yida yashash, qoraqalpoqlarni qirg‘oq yaqinidagi daraxt novdalaridan turli 

buyumlar to‘qish hunarmandchiligini ham yuzaga keltirgan. Chunonchi, vodiyda qoraqalpoqlar 

turli savat buyumlarni yuqori sifat bilan to‘qishlari orqali ham tanilganlar. Ularni ushbu 

hunarmandchilik mahsulotlarini tayyorlashga alohida e’tibor qaratishlari natijasida, 

hunarmandchilikning shu sohasiga ixtisoslashuviga olib kelgan [2;18–19-b]. Etnograf olima S.S. 

Gubayevaning ta’kidlashicha, vodiy sharqida yuqori mahorat bilan savat to‘qishda qashqar 

lo‘lilarining “ayoqchi” etnik guruhi nom qozongan bo‘lsada, butun vodiy miqyosida fikr 

yuritadigan bo‘lsak, shubhasiz qoraqalpoqlar bu sohada mahorati eng yuqori hunarmandlar edi 

desak mubolag‘a bo‘lmaydi. 

Vodiydagi boshqa yarimo‘troq etnoslar: qirg‘iz, qipchoq, turk, yuz, quramalar xo‘jaligida 

bo‘lganidek, qoraqalpoqlarda ham asosiy hunarmandchilik tarmoqlaridan biri to‘qimachilik 

bo‘lib kelgan. To‘qimachilikda asosiy xom-ashyo qo‘y juni va paxta bo‘lib, jun urchuq 

yordamida, paxta esa charx yordamida ip qilib yigirilgan. Paxta ipdan asosan, o‘rmak 

dastgohida oddiy qoraqalpoq aholisi ehtiyoji uchun bo‘z matosi to‘qilgan.  

Jun ipdan esa jun to‘n ya’ni, chakmon uchun mato to‘qilgan. Chakmon qalin, issiq kiyim 

bo‘lib qoraqalpoqlarning asosiy ustki kiyimlaridan bo‘lib hisoblangan. Bunday to‘ndan ba’zan 

o‘troq o‘zbeklar ham ustki kiyim sifatida foydalanganlar. Bundan tashqari, dag‘al qilib yigirilgan 

ipdan qanor qop tikiladigan mato ham to‘qilgan.  

Vodiy qoraqalpoqlari azaldan turli gilam va palos, ya’ni "olacha" to‘qib kelganlar. Chunki 

o‘tmishda ko‘chma uylarda istiqomat qilgan bu etnos xo‘jaligida ushbu buyumlar muhim o‘rin 

egallab kelgan. Hatto bo‘lajak yangi xonadon bekasi bo‘lmish kelin sepida ham bu buyumlar 

bo‘lishi shart hisoblangan.  

XX asr boshida taniqli etnograf  A.Semenov o‘zining Turkistondagi gilamdo‘zlikni 

yoritishga qaratilgan maqolasida yozishicha, vodiyda gilam uchta uezdda: Qo‘qon uyezdining 

Noygut-qipchoq, Laylak, Qoraqalpoq volostlarida, Andijon uyezdining Oyim, Jalaquduq 

volostlarida, O‘sh uyezdining Xakand volostida istiqomat qilayotgan qirg‘iz va qoraqalpoqlar 

tomonidan tayyorlanishi haqida ma’lumot bergan[11;153–154-b]. Qoraqalpoq gilamlarining 

o‘ziga xosligi ularda qizil, pushti, to‘q qizil ranglarning ko‘p qo‘llanilishi, bir bezak elementining 

turli ranglarda ko‘p bora takrorlanishi, keng gilam kanorasi (kayma), qo‘chqorshoh naqshining 

takrorlanishi bilan ajralib turadi. Qadimiy qoraqalpoq gilamlarida xoch naqshi qo‘chqorshoh 

naqshi bilan tugallanishi xos edi.  

Vodiy qoraqalpoqlari Xorazm qoraqalpoqlariga qaraganda katta  o‘lchamdagi gilamlarni 

ko‘proq to‘qiganlar. Kigiz ham qoraqalpoq xonadonida uy sahniga to‘shaladigan asosiy palos 

bo‘lib, qoraqalpoqlar turli bezakli kigiz turlarini tayyorlab kelganlar. Kigizda asosan muyiz, 

ya’ni qo‘chqorshoh naqsh elementidan ko‘p foydalanilgan.  

Farg‘ona vodiysi qoraqalpoqlari xo‘jaligida yog‘ochdan turli buyumlar yasash 

hunarmandchiligi ham rivoj topgan edi. Chunonchi, 1897 yilda o‘tkazilgan Birinchi 

Butunrossiya imperiyasi aholisini ro‘yxatga olish ma’lumotlariga ko‘ra, Farg‘ona vodiysida 

ro‘yxatga olingan 11 ming 56 nafar qoraqalpoqlardan 615 kishi, ya’ni taxminan 5,6 foizi 

hunarmandchilik bilan kun kechirgan. Jumladan, 1897-yilda Birinchi Butunrossiya imperiyasi 

tomonidan o‘tkazilgan aholini ro‘yxatga olish natijalariga ko‘ra, turli hunarmandchilik kasblari 

orqali tirikchilik qilganlarning soni Farg‘ona vodiysida ro‘yxatga olingan 11560 nafar 

qoraqalpoq aholisining qariyb 5,6 foizi, ya’ni 615 kishiga to‘g‘ri keladi. Ularning asosiy qismi 

esa yog‘ochdan buyum yasash bilan shug‘ullangan[10;122–123-b]. Qoraqalpoq duradgorlari 

xom-ashyo o‘rnida qirg‘oq bo‘yida ko‘p o‘sadigan to‘rang‘il, tut, suvtoldan ko‘proq 

foydalanishgan. Keyinroq qoraqalpoqlar o‘troqlasha boshlagach, yong‘oq, tut daraxtlaridan 

ham buyumlar tayyorlashga o‘tganlar. Masalan, mahalliy yog‘och navlaridan o‘tmishda 

Sirdaryo bo‘yidagi Kenagas, O‘ymovut qishloqlarida  beshik, egar, keli, kelisop, yorg‘uchoq, 

yog‘och cho‘mich, qoshiq, kosa, tog‘ora va qayiqlarni maxsus yog‘ochsoz ustalar yasaganligi 

haqida keksa kishilar ma’lumot berdilar. Bilamizki, Markaziy Osiyodagi ko‘pgina yarimo‘troq 

etnoslar xo‘jaligida yog‘och buyumlar asosiy o‘rinda turgan.  

Shunday qilib, yuqorida keltirib o‘tilgan ma’lumotlardan ayon bo‘ladiki, XIX asr oxiri - 

XX asr boshlarida ham vodiy qoraqalpoqlari o‘zlarining an’anaviy xo‘jalik sohasi – chorvachilik 

bilan shug‘ullanishni xo‘jalik shakli sifatida saqlab qolgan edilar. Shuning uchun ularning 

turmushida yarimo‘troq turmush tarzi ehtiyojlarini turli buyumlar bilan ta’minlab kelgan 

hunarmandchilik sohalari: to‘qimachilik, bo‘yrado‘zlik, yog‘och buyumlar yasash muhim o‘rin 

saqlab qolgan. Hunarmandchilik mahsulotlari nafaqat qoraqalpoqlar balki vodiyning boshqa 

etnoslari tomonidan ham juda qadrlangan. Hunarmandchilik qoraqalpoqlar hayotidagi muhim 

o‘rnini keyingi davrlarda ham saqlab qolib, bugungi kunda ham an’analar davom ettirilmoqda. 

Endigi dolzarb masala qurilishda, oziq-ovqatlarni saqlashda ajdodlarimizning ko‘p ming yillik 

tajribalarini ommalashtirishdan iborat. Zero, bugungi zamonaviy turmush tarzimizda ota-

bobolarimizning milliy an’analaridan samarali foydalanishimiz farovon  kelajagimiz uchun 

mustahkam poydevor yaratishimizni ta’minlaydi. 

